
Ғәрезсизлик дәўирдеги жасларды тәрбиялаўда публицистика ҳәм 

публицистикалық текстлер үлкен әҳмийетке ийе. Публицистика – 

турмысымыздың ҳәр қыйлы тараўларындағы әҳмийетли мәселелерди, 

фактлерди, қубылысларды үйрениў ҳәм автордың социал идеалы көз-

қарасынан баҳалаўшы, күн тәртибинде турған мәселелерди сәўлелендириўи 

себебинен дәўир руўҳын бериўши, кең жәмийетшиликке арналған дөретпе 

болып табылады. Әдебият, көркем өнер, архитектура ҳәм тағы басқа 

тараўларда келешектеги үлкен дөретиўшиликлер ушын бай материалларды 

топлап береди. Буннан заман шежиресин бүгинниӊ ҳәм мәңгиликтиң талабы 

менен жедел шешип барыў сыяқлы ўазыйпа жүкленген журналистиканың 

қандай дәрежеде жуўапкершиликли ҳәм қырағы болыўы кереклиги көринип 

турады. Публицистика ҳаққында көплеген алымлар өзлериниң анықлама, 

түсиник ҳәм пикирлерин айтады. 

 Мәселен, “Қысқа әдебий энциклопедия”да «Публицистика – әдебият ҳәм 

журналистиканың бир түри болып, жәмийетлик пикирге ҳәм ҳәрекет етип 

турған сиясий институтларға тәсир етиў ямаса оларды класслық мәплерге 

класслық жәмийетте яки социаллық ҳәм әдеп-икрамлылық идеяларға муўапық 

өзгертиў мақсетинде ҳәзирги заманның әҳмийетли сиясий, экономикалық, 

әдебий, ҳуқықый, философиялық ҳәм басқа да машқаларын қарап шығады. 

Ҳақыйқый публицистика – журналистиканың ең жоқарғы шыңы» [1.72] – деп 

көрсетилген.  Егер этимологиясы бойынша айтатуғын болсақ, көплеген 

сөзликлерде корсетилиўинше “публицистика” сөзи латынша publikus яғный 

жәмийетлик деген сөзден алынған. Белгили өзбек алымы М.Худайқулов оған: 

«әдебий-сиясий дөретиўшилик» – деп баҳа берген болса [2.225], «Ҳәзирги 

заман журналистикасы» китабында: «Публицистика бул – турмысты 

сәўлелендириўдиң айрықша бир жолы, усылы, дөретиўшилик түри. Ол 

жәмийетлик турмыстың усы күндеги, усы заманда болып өткен ҳәм болып 

атырған социаллық әҳмийетке ийе ўақыя ҳәм ҳәдийселерди сәўлелендирип, 

адамларға жеткереди, дәўирдиң ең актуал мәселелерине мүнәсибет билдиреди, 

шешилиўи тийис машқалаларды көтерип шығады, усы дәўир адамлар ушын 

хызмет етеди» – деп жазылған [3.56]. Демек, публицистиканың тийкарғы 

ўазыйпасы өмирдеги, жәмийетлик турмыстағы ўақыя ҳәм ҳәдийселер, мәселе 

ҳәм машқалалар ҳаққында хабар берип, олар туўралы жәмийетлик пикирди 

қәлиплестириўден ибарат.  

Публицистика тийкарғы мәниси бойынша айтылған гәп, билдирилген пикир, 

жазылған текст, белгили бир көринистеги дөретилген шығарма болып, ол кең 

жәмийетшиликке газета-журнал, радио, телевидение ҳәм интернет арқалы 

тарқатылғаннан кейин ғана идеялық, сиясий ҳәм руўхый күшке айланады.  

Публицистика – инсанның өмирди билиўи, оны түсиниўи, дүньяда болып 

атырған ўақыя ҳәм ҳәдийселерден хабардар болып ҳәм олардан өзи ушын 

тийисли жуўмақлар шығарыўына жәрдем беретуғын қурал.  

Ески грек философы, драматург Еврипид былай деген екен: «адамларды 

исленген ислерге қарағанда бул жумыслар ҳаққындағы айтылған сөзлер 

көбирек ҳәрекетке келтиреди». Бул пикир журналисттиң жәмийет алдындағы 

ўазыйпасының оғада жуўапкерли ҳәм әҳмийетли екенлигин аңлатады. Усы 

мазмунды өзбек фольклорынан оқыўымыз да мүмкин: «Ис билгенге бир  теңге, 

сөз билгенге мыӊ теңге». “Сөз тапқанға қолқа жоқ” деген сөз бар қазақ халық 

макалында. Англиялы белгили шайыр ҳәм драматург Уильям Шекспир: 

«Пикир күшли болған жерде орынланатуғын ислер де күшли болады» - деп 

жазған екен. Қарақалпақ халық нақыл макалларында “Сөз сүйектен таяк еттен 

өтеди” деген соз бар.  

Жәмийетлик сана, жәмийетлик пикир үйрениў обьекти болған ғалаба хабар 

қураллары турли еллердиң тарийхый раўажланыў дәўиринде өз ўазыйпаларын 

белгили дәрежеде атқарып келген. Негизинде, ғалаба хабар қуралларының 

ўазыйпасы раўажланыўдың барлық басқышларында да кең жәмийетшиликтиң 

мәпи ушын хызмет етиўден, халықтың пикир ҳәм сезимлериниң сәўлеси, 

халықлық минбер болыўдан ибарат. Лекин, журналистика барлық дәўирде де 

өзиниң усы әдиўли ўазыйпасын қалай аткарып келмекте. Бул ҳәммени 

қызықтыратуғын сораў. 

Ҳәзирги дәўирде артықмашлығы соннан ибарат, сөздиң қәдир қымбаты бар. 

Айтылған сөз, шығарылған қарарлар ҳәм пәрманлардың нәтийжеси бар 

болғанлықтан, халық ҳәр күнги алдағы ўазыйпаларды билиўге қызығады, 

Әсиресе, еркин пикир, дөретиўшилик идея, интернет ҳәм социаллық 

тармақларда кең түрде жәрияланып барылмақта. Кеше еситкенди бүгин көз 

көрип, турмыстың барлық тараўларындағы машқалалар, алға қойылған 

ўазыйпалар халықтың усыныслары ҳәм талқысы, шешимлери тийкарында, 

ҳүкимет басшылығында халықлық инта менен орынланып бармақта.  

Ғалаба хабар қураллары мәмлекетте жүз берип атырған қубылысларға 

түрлише қарасларды еркин ҳәм қалыс сәўлелендириўи, ҳәкимият пенен 

жәмийет арасын қалыс байланыстырыўшы, инсан ҳәм жәмийет мәплериниң 

удайы қорғанышы болыўы ушын журналистлер ҳәм ғалаба хабар қураллары 

хызметкерлерин таярлаў процесин қайта көрип шығыў, мәлимлеме алыў, 

таллаў, таярлаў ҳәм жеткериўдиң заманагөй усыллары ҳәм қуралларын 

өзлестириўде оларға жәрдем бериў зәрүр. 

Публицистика темасы рус, өзбек, қазақ, қарақалпақ журналистикасы 

илиминде әдеўир сөз етилген. Мәселен, рус журналистикасында А.Г. Бочаров 

(«Существует такое качество публицистичность», 1958.), Е.П. Прохоров ( 

Публицистика и действительность, 1973; В.В. Ученова  Цистков 

публицистики. 1989) Е.И. Журбина («Теория и практика художественно 

публицистических жанров», 1969.), А.Акопов («Аналитические жанры 

публицистики», 1996.), А.А.Тертичный («Жанры периодический печати», 

2000.) өзбек журналистикасында М.Худайқулов («Журналистика ва 

публицистика», 2010.), «Ҳозирги замон журналистикаси» (2008),  илимий 

жумысларын усы темаға арнаған. Публицистика теориясныӊ илимий 

категориялары, оның ўазыйпалары, функциялары, методлары, объекти ҳәм 

предмети, субъектимазмун ҳәм формасы  көркем-әдебият пенен байланысы т.б 

мәселелери филология илимлериниң докторы Т.Машарипованың докторлық 

диссертацияларында ҳәр тәреплеме изертленип, оның «Публицистика 

теориясының бир пүтин концепциясы: илимий методологиялық анализ» 

атамасындағы монографиясы «Публицистика теориясы ҳәм әмелияты» оқыў 

қолланбасы  баспадан шықты.  

Ол монографиялық изертлеў жумысында «публицистика» термининиӊ төрт 

мәнисин ажыратып корсеткен: 

1. Публицистикалық шығарма дөретиў процеси, оған өткирлик, 

кескинликбериў (структураныӊ айырым элементлери менен яғный 

шығарманыӊ бөлимлери менен функция); 

2. Доретиўшилик түри (структурағы өтетуғын функция); 

3. Текстлер (жеке функцияларды сәўлелендиретуғын структура); 

4. Социаллққ институт (публицистика функциясына ийе структура – оныӊ 

басқа жәмийетлик институтларға: сиясат, ҳуқық, кономика, мораль (әдеп), ден 

саўлықты сақлаў, билимлендириў, спорт ҳәм баскаларға тәсири [4, 10] 

Бизин пикиримизше, бул жерде публицистика түсинигине әдеўтолық 

сыпатлама берилген.  

Бир қатар изертлеўшилердиң пикирине қарағанда жәмийетлик орталықтың 

әмелдеги формаларынан ең әҳмийетлиси және социал-мәдений ҳақыйқатлық 

сәўлеленетуғын қураллардан бири – ғалабалық коммуникатция қураллары 

болып табылады. Олар ҳәзирги ўақытта информация алмасыўдың ең зәрүрли 

дәреги сыпатында әҳмийети роль ойнайды. Рус алымы В.Г.Костомаровтиң 

пикирине қарағанда, барлық масс-медиа текстлери ушын «аудиторияны услап 

турыў» мәселеси бүгин жүдә актуал болып табылады. Аудитория менен 

турақлы байланыста болыў коммуникатив бирге ислесиўди орнатыў, зәрүрли 

ҳәм қызықлы мағлыўматты көшириў, байланыстың тар орталығы менен 

шегараланып қалмай, ҳәмме ўакытта тәсир өткериў, аудиторияның итибарын 

тартыўдың ең әпиўайы усылы болып есапланады. 

Публицистикалық усыл «санаўлы» адресатқа, кәсиплик ориентациясы көз-

қарасынан (оқытыўшылар, исбилерменлер ҳәм басқалар ушын), кәсибине 

тийисли болмаған қызығыўшылықлар шеңбери көз-қарасынан да (шофёрлар, 

кино ышқыпазлары ҳәм басқалар ушын) этикет усылларын есапқа алған ҳалда 

сиясий қызығыўшылық, жас, жыныс көз-қарасынан да тексттиң жеткиликли 

ҳам анық болыўын нәзерде тутады.  

Публицистикалық текст – аудиторияға өз тәсирин өткеретуғын энергия дәреги 

болып, оның үстинен ҳүкимлик етиўши субъект – текст авторы, редактор, 

баслаўшы ҳәм бул текстти тыңлайтуғын аудитория – тәсир көрсетиўдиң 

қәлеген объектлери болып табылады. Публицистикалық текст авторының 

ўазыйпаларынан бири – адресат пенен жақын мүнәсибет орнатыў ҳәм оны 

қызықтырыў болып табылады. 

Публицистикалық текстлер ушын тийкар болып адресатқа бейим болған, оның 

менен болажақ сәўбетлер ушын жол табыў ўазыйпасы турады. Бул 

ўазыйпаның шешимин табыў ушын журналист – диалогқа кириседи. 

Социаллық психология ҳәм социолингвистикалық көз-қарастан алып 

қарағанда публицистикалық текст төмендегише баҳаланады:  

❖ Информациялық мағлыўматлы характерге ийе болып, анық бир 

инсан ямаса инсанлар топары тәрепинен қабыл етиледи; 

❖ Инсан ямаса бир группа инсанлар пикири ҳәм өзин услап тутыўына 

тәсир етиўи мүмкин болған информация жеткериў усылы.  

Публицистикалық текстлердиң тийкарғы қолланылатуғын орны газета-

журнал, радио еситтириўлери, телевидение көрсетиўлери, онлайн ҳәм басқа 

түрдеги ғалаба коммуникация сыяқлы түрли ҳәм көп дәрежели түсиниклерди 

бирлестириўге мүмкиншилик береди. ХХ әсирдиң 90-жылларында инглис 

тилиндеги илимий әдебиятларда пайда болған «публицистикалық текст» 

атамасы тезлик пенен халық аралық академик шеңбердеги миллий ғалаба 

хабар қуралларында тарқалды. Публицистикалық текст түсинигиниң илимий 

санада жедел беккемлениўи изертлеўшилердиң ғалаба хабар қүралларында 

сөйлеў мәселелери, тилдиң ғалаба коммуникация тараўындағы хызметиниң 

өзгешеликлерин үйрениўге қызығыўшылықтың артыўы менен байланыслы 

болды.  

Публицистикалық текст мәселесине шет ел илимпазларынан Teun Van Deyk, 

Martin Montgomeri, Alan Bell, Norman Feyerklou, Robert Fauler [5] сыяқлы 

белгили алымлар үлкен итибар қаратқан. Олар публицистикалық тексттиң 

түрлерин ҳәр қыйлы бағдарларда көрип шықты. Атап айтқанда, 

социолингвистика, функциональ стилистика, сөйлеў теориясы, мазмун-

анализи, когнитив лингвистика, риторикалық сын ҳәм т.б. Илимпазлардың 

итибарын кең көлемли мәселелер өзине тартты. Булар, публицистикалық текст 

тилиниң функциональ ҳәм стилистикалық орнын анықлаў, түрли ғалаба хабар 

қураллары текстлерин классификациялаў усыллары, жәмийетлик-мәдений 

факторлардың публицистикалық текстке тәсири ҳәм тәсир етиўдиң лингво-

медиа технологиялары ҳәм т.б. 

Россияда публицистикалық текст теориясы ҳәм оны үйрениў усылларын 

қәлиплестириў ҳәм раўажландырыўға илимпазлардан С.И.Бернштейн, 

Д.Н.Шмелев, В.Г.Костомаров, Ю.В.Рождественский, Г.Я.Солганик, 

С.И.Трескова, И.П.Лысакова, Б.В.Кривенко, А.Н.Васильевалар [6]  үлкен 

үлеслерин қосқан. Публицистикалық текст түсинигине өзиниң ең толық 

көринисиндеги баҳасын берген ҳәм тийкарғы лингвистикалық категория 

сыпатындағы хызметин биринши рет Т.Г.Добросклонская мийнетлеринде 

қәлиплестирилген [7].  

Публицистикалық текст түсинигиниң теориялық тийкарлары өзбек тил 

билими ҳәм журналистикасында И.Тошалиев, А.Бобоева, Д.Тешабоеваныӊ, 

[7] жумысларында изертленген.  

Публицистикалық текст түсиниги негизинде аўызеки ҳәм медиа 

бирликлериниң органикалық бирикпесине тийкарланады. Текстти улыўмалық 

мәни менен бирлестирген аўызеки белгилер избе-излиги сыпатында сызықлы 

таллаўдан парқлы тәрепи, ғалаба байланыста текст көлеми ҳәм қатлам 

өзгешеликлерин өз ишине алады. Бул тексттиң аўызеки бөлиминиң белгили 

бир ғалаба хабар қуралларының публицистикалық өзгешеликлери менен 

комбинациясы себепли әмелге асырылады. Солай етип, баспасөзде текст 

графикалық ҳәм иллюстративлик пенен бирлестириледи. Радиода аўызеки 

компонент аудио қураллар – даўыстың сапасы ҳәм музыка жәредеминде 

қосымша экспрессивликти өз ишине алады. Телевидениеде текст шегараларды 

және де кеңейтеди, аўызеки бөлимин видео көринис ҳәм даўыс диапазоны 

менен байланыстырады. Соны айрықша атап өтиўимиз керек, тексттиң 

аўызеки ҳәм медиа компонентлери бир-бири менен беккем байланыслы 

болып, ҳәр түрли принциплер тийкарында бир-бири менен бирлестирилиўи 

мүмкин: қосымшалар, күшейткишлер, сүўретлер ҳәм тағы басқалар бир пүтин 

ажыралмас бирлик болып, олар публицистикалық текст түсинигиниң 

мазмунын қурайды. 

